
PROXECTO DE DECRETO polo que se aproba a oferta de emprego público correspondente á
categoría de persoal estatutario facultativo/a especialista de atención primaria para o ano
2022.

Logo  de  ver  o  proxecto  de  DECRETO polo  que  se  aproba  a  oferta  de  emprego  público
correspondente  á  categoría  de  persoal  estatutario  facultativo/a  especialista  de  atención
primaria para o ano 2022,  e  en cumprimento do que se dispón no artigo 7.1  do Decreto
111/1984, do 25 de maio, polo que se aprobou o Regulamento de Réxime Interior da Xunta de
Galicia, e no artigo 43.2 da Lei 16/2010, do 17 de decembro, de organización e funcionamento
da administración xeral  e do sector  público autonómico de Galicia,  esta Secretaría Xeral
Técnica emite o seguinte informe

1.  FUNDAMENTACIÓN LEGAL.

As  necesidades  de  recursos  humanos,  con  asignación  orzamentaria,  que  deban  proverse
mediante a incorporación de persoal de novo ingreso serán obxecto da oferta de emprego
público, que se aprobará polos órganos de goberno das administracións públicas e que, como
instrumento de  xestión  da  provisión  das  necesidades de  persoal  poderá conter  ademais
medidas derivadas da planificación de recursos humanos, tal e como así se dispón no artigo
70 do Real decreto lexislativo 5/2015, do 30 de outubro, polo que se aproba o texto refundido
da Lei do Estatuto Básico do Empregado Público e o artigo 48 da Lei 2/2015, do 29 de abril,
do emprego público de Galicia.

O artigo 35 da Lei 18/2021, do 27 de decembro, de medidas fiscais e administrativas, tendo en
conta as  dificultades excepcionais  relacionadas coa escaseza de  profesionais  médicos  de
familia,  incorpora  medidas  extraordinarias  en  materia  de  planificación  e  ordenación  de
recursos humanos para o fortalecemento da atención primaria;  entre elas, a creación da
nova categoría estatutaria de facultativo/a especialista de atención primaria, caracterizada
fundamentalmente por unha maior xornada e unha prestación de servizos mixta nos centros
de saúde e nos Puntos de Atención Continuada.

En atención ao carácter extraordinario da situación, o número 3 dese artigo 35 dispón que
neste ano 2022 se tramite un proceso selectivo, polo sistema de concurso, para acceder á
condición de persoal fixo da nova categoría. 

Particularmente, e para os efectos de que poida participar o persoal médico residente (MIR)
que está actualmente no seu último ano de formación na especialidade de Medicina Familiar
e Comunitaria, e que obtería o título de especialista no próximo mes de maio, a norma prevé
que o dito concurso se convoque no segundo trimestre do ano. 

Por  tal  motivo considérase preciso aprobar xa de modo inmediato a oferta  de emprego
público para esta nova categoría, cun total de 106 prazas, e impulsar unha tramitación áxil
da correspondente convocatoria do proceso selectivo; máxime nas circunstancias sanitarias
actuais, que fan necesario impulsar con urxencia calquera medida que permita incrementar
os recursos de persoal médico de atención primaria.

2. RAZÓN DE SER E UTILIDADE DO PROXECTO.

Ao concorreren a necesidade e prioridade de incorporar novos/as profesionais ás institucións
sanitarias e avanzar na estabilización do emprego temporal neste sector, pola condición de
servizo público esencial da actividade que realizan, cómpre iniciar un novo procedemento de
selección  de  persoal  estatutario  fixo,  coa  aprobación  do  previo  e  preceptivo  decreto  de
oferta de emprego público para o ano 2022.

A  oferta  de  emprego  público  é  útil  tanto  para  a  organización,  pois  ao  ter  as  persoas
seleccionadas carácter fixo limítase substancialmente a temporalidade dos traballadores/as
que prestan os seus servizos nesta, coas incertezas e complicacións de xestión que a dita
situación leva consigo, como para os/as aspirantes que superen o proceso selectivo, porque
acadan  unha  estabilidade  laboral  que  lles  vincula  de  xeito  definitivo  coa  administración
autonómica.

No presente suposto, esta oferta urxente de 106 prazas ten un carácter parcial e anticipado
respecto á oferta xeral, para o 2022, que será aprobada para o persoal estatutario do Servizo
Galego de Saúde, e ten amparo no que establecen, respecto á oferta de emprego público e á
taxa de reposición de efectivos, o artigo 12 da Lei 17/2021, do 27 de decembro, de orzamentos
xerais da Comunidade Autónoma de Galicia para o ano 2022, e o artigo 20 da Lei 22/2021, do
28 de decembro, de Orzamentos Xerais do Estado para o ano 2022. 

Este  último  artigo  autorizou  unha  taxa  de  reposición  do  120  por  cento  nos  sectores
prioritarios,  considerando  para  tales  efectos  como  sector  prioritario  as  Administracións
Públicas  con  competencias  sanitarias  respecto  das  prazas  de  persoal  estatutario  e
equivalente dos servizos de saúde do Sistema Nacional de Saúde. En consecuencia, o número
total máximo de prazas autorizadas que resulta da aplicación de dita taxa é de 1.400, e nese
total ten o seu encaixe a oferta anticipada de 106 prazas obxecto deste decreto.

O proxecto de Decreto en cuestión ten por  obxecto a aprobación como oferta  parcial  e
anticipada á correspondente ao persoal estatutario do Servizo Galego de Saúde para o ano
2022, unha oferta de emprego público para a categoría de persoal estatutario facultativo/a
especialista de atención primaria. O sistema selectivo será un concurso.

3. TRÁMITES PRACTICADOS.

O proxecto normativo consta dos seguintes informes e trámites cubertos:

    • Unha memoria xustificativa do 02/03/2022, da Dirección Xeral de Recursos Humanos do
Servizo Galego de Saúde.
      
    • Unha memoria económica do 02/03/2022, da Dirección Xeral de Recursos Humanos do
Servizo Galego de Saúde.
      
    • O informe da Dirección Xeral de Recursos Humanos do Servizo Galego de Saúde sobre o
cálculo da taxa de reposición, do 02/03/2022.
      
    • Informe da Dirección Xeral de Planificación e Orzamentos da Consellería de Facenda e
Administración Pública, de data 09/03/2022.
      
  • Unha certificación de data 11/02/2022  do Subdirección Xeral de Políticas de Persoal da
Dirección Xeral de Recursos Humanos do Servizo Galego de Saúde relativo a que na mesa
sectorial  se aprobou a proposta de decreto.
      
   • Informe da Dirección Xeral de Función Pública da Consellería de Facenda e Administración
Pública, do 07/03/2022 
      
   • Acordo de inicio de elaboración de tramitación regulamentaria, do 14/03/2022.
      
   • Informe do Servizo Técnico Xurídico I, do 11/03/2022.

   • Informe favorable da Secretaría Xeral da Igualdade do 21/03/2022.

• Informe favorable de impacto demográfico do 21/03/2022.

    • Informe favorable da Asesoría Xurídica, do 23/03/2022

4. CONTIDO E ESTRUTURA DO DECRETO.

O proxecto normativo examinado consta dunha parte expositiva, 9 artigos,  dúas disposicións

derradeiras e un Anexo, 

O contido é o seguinte:

Artigo  1.   Aprobación  dunha  oferta  de  emprego  público  para  a  categoría  de  persoal
estatutario facultativo/a especialista de atención primaria.
Artigo 2. Cuantificación da oferta de emprego público.
Artigo 3. Sistema de selección e convocatoria.
Artigo 4. Órgano de selección
Artigo 5. Promoción interna. 
Artigo 6. Persoas con discapacidade. 
Artigo 7. Coñecemento da lingua galega
Artigo 8. Criterios xerais de xestión e publicidade do concurso
Artigo 9. Igualdade en relación coas condicións de emprego da Administración Pública

Disposición derradeira primeira. Habilitación.
Disposición derradeira segunda. Entrada en vigor.

Anexo.- Determina o número de prazas que se convocan.

O artigo 2.1 indica que o número total de prazas que integran esta oferta ascende a un total
de 106, e segundo o artigo 3, o sistema de selección é o concurso.

En relación co acceso das persoas con discapacidade, recolle as previsións contidas no artigo
48 da Lei 2/2015, do 29 de abril. E dado que esta oferta de emprego é parcial e anticipada á
correspondente  ao  persoal  estatutario  do  Servizo  Galego  de  Saúde  para  o  ano  2022,
resérvanse 6 prazas para seren cubertas entre persoas con discapacidade xeral, sempre que
acrediten a súa discapacidade e a  compatibilidade co desempeño das  tarefas e  funcións
correspondentes.

Tamén se indica no corpo do proxecto que para lle dar cumprimento á normalización do
idioma galego e garantir o dereito das/os usuarias/os dos distintos servizos sanitarios do
Servizo Galego de Saúde ao seu uso, así como a promoción do uso normal do galego por
parte  dos poderes públicos  de Galicia,  no concurso valorarase  o  coñecemento da lingua
galega, nos termos que se establezan nas bases da convocatoria.

5. LEGALIDADE, ACERTO E OPORTUNIDADE.

De conformidade con todo o anterior, o proxecto de Decreto polo que se aproba a oferta de
emprego  público  correspondente  á  categoría  de  persoal  estatutario  facultativo/a
especialista de atención primaria para o ano 2022., axústase á legalidade vixente, tendo a

súa base legal citada no corpo deste informe.

As Administracións públicas, por mandato constitucional, deben ser eficaces e eficientes, e
estes principios,  no aspecto organizativo,  acádanse a través dos procesos de provisión e
selección de postos de traballo, que permiten ás distintas organizacións públicas -neste caso
as da Consellería de Sanidade e do Servizo Galego de Saúde- adaptar os seus cadros de
persoal ás necesidades dos servizos que presta á cidadanía.

De  acordo  co  indicado  considérase  que  este  proxecto  de  decreto  reúne  as  condicións
esenciais para a súa aplicación e efectividade polo que se emite a seguinte 

PROPOSTA:

Informar favorablemente este proxecto de decreto conforme a súa legalidade.

A subdirectora xeral de Réxime Xurídico e Administrativo
(P.A. a xefa do Servizo Técnico Xurídico I)
Alejandra Escudero González

A  persoa  titular  da  Secretaría  Xeral  Técnica  da  Consellería  de  Sanidade,  logo  de  ver  a
proposta da subdirectora xeral de Réxime Xurídico e Administrativo (P.A. a xefa do Servizo
Técnico Xurídico I),  considera que o proxecto de decreto sometido a informe se axusta á
legalidade vixente, polo que o informa favorablemente (artigo 43.2 da Lei 16/2010, do 17 de
decembro).

O secretario xeral técnico
Alberto Fuentes Losada

